
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ЦАГААН ТОЛГОЙН ЭХНИЙ ҮСЭГ

	 

	Төмөр замаар явахдаа толгой минь амраг даа гэж би бодоод нэг ч сонин, нэг ч сэтгүүл аваагүй юм. Өрөөнийхөө хүмүүстэй танилцаж, тэдэнд ямар нэг юм ярьж, тэд ч над яриг. Ярьж хөөрөөд, шуугьж тоглоод явбал замын уртыг анзааралгүй өнгөрөөдөг шүү дээ.

	Зам зуур ийнхүү танилцах нь хэчнээн аятай вэ! Та дан танихгүй улсын дунд орж, таны сэтгэлд огт шинэ улс орныг нээсэн лугаа адил хөгжөөнтэй сайхан болно. Таван цагаар, арван цагаар, өдөржингөө, хоёр өдөржингөө бие биедээ сэтгэлээ илэн далангүй илчлээд ямар нэг буудал дээр салцгаах аж. Тэгээд заримдаа амьдралынхаа туршид ч дахин уулзалдаж чадахгүй байх удаа бишгүй дээ л байдаг шүү дээ. Үнэндээ нэлээд хэдэн жилийн дараа бие биеэ танихаа байж орхих ч удаа бий. Санамсаргүй танилцсан тэр хүнийхээ нүүр царайны төрхийг санахаа болино. Гэтэл санамсаргүй сонссон ямар нэг амьдралын түүх насан турш мартагддаггүй.

	Би ийм л итгэлтэйгээр галт тэргэнд суусан юм. Таван хүн байваас зохих өрөөнд хоёулаа байлаа. Ийм байх нь бүр ч сайн. Өрөөнд хүн цөөн байваас амархан танилцдаг бөгөөд юу ярих гэснээ ичиж зовох юмгүй чөлөөтэй ярилцдаг.

	Бид хоёр хоёулаа бие бие өөдөө хараад цонхны дэргэд суулаа. Миний тэр нөхөр тавин таваас жар орчим настай мэдэгдэхүйц цүдгэр тарган эр байв. Тарган улс туранхайгаа бодвол илүү хөгжөөнтэй байдаг. Тийм ч дээрээс тарган улсууд инээхдээ гэдэс нь цэндгэнэж, эрүү нь дагждаг ажээ. Хүн инээж ханиахын тулд гэдэстэй байдаг байх ёстой.

	Би өрөөндөө ороод тэр тарган эртэй мэндэлбээс өнөөх маань хариу мэндлэхийн оронд зүгээр л нэг ойлгогдомгүйхэн янцаглав. Тэгээд амжаагүй байтал сайх эр нүднийхээ шилээ хамартаа өлгөж сонин уншиж эхэллээ. Түүний хамар «мустабей» хэмээх нэгэн төрөл том лийртэй төстэй бөгөөд эгц өмнөөс хараад сууж байгаа хүнд, тэр тарган эр сонин уншиж байгаа биш, харин шиншилж байгаа мэт ажгуу.

	Гартаа авто үзэг бариад сонин уншин, ямар нэгэн тэмдэг тавьж байх нь лав чухал газрыг нь зурж байгаа буй заа.

	Хажууд нь арван хэдэн өдрийн дугаар бололтой хэсэг сонин хөглөрнө. Лав л юм их уншдаг хүн бололтой. Магад ч үгүй эрдэмтэн, ямар нэгэн профессор байж ч болох юм. Үгүй бол улс төрийн бодлоготон ч байж болох юм. Тэгээд сонин руу хамраа щаачхаад одоогийн улс төрийн байдлыг шинжлэх мэт.

	Тэрэг хөдлөхтэй зэрэг, яриа үүсгэхийн тул:

	— За даа, замдаа ороод өгөх шив дээ!.. гэхэд минь сониноосоо нүд салгалгүй мань эр дахиад нэг ойлгогдохгүй юм бувтнав.

	Галт тэрэг анхныхаа зогсолтыг хийгээд хөдлөв. Бид цааш гурав, дөрвөн буудал өнгөрсөн боловч манай өрөөнд чимээ аниргүй учир би уйдаад бараг хагарах дөхлөө! Өрөөнөөсөө гарахаар суух, зогсох газаргүй бачуу бүгчим учир тэндээ сууж байх нь дээр аж. Тэгээд ч тэр бүдүүн эрийн зөв болжээ, хэмээн би ухамсрав. Дэмий чалчаад ч ямар ашиг байх вэ?! Хүн чөлөөт цагаа эрхэмлэх ёстой. Хүн ер нь үргэлж уншиж байх учиртай. Зам зуур танилцах нь сайхан хэрэг авч тэгж чалчиж байхын хэрэг юу байна!.. хий дэмий чалчих нь толгойгоо эргүүлэхийн гарз. Энэ лунтгар эр магадгүй тийм чалчаа улсаас болгоомжлон тийнхүү цаасанд хошуугаа дүрж байж ч болох юм!.. Харин тэр хүн нэг ч хуудас эргүүлэхгүй байх нь л над сонин санагдаж байлаа. Мань эр цаг үргэлж л сонины нэг л газар шагайна.

	Ингээд миний өмнө ёстой шавар бурхан лаглайн галт тэрэг займруулан бүүвэйлнэ. Гэтэл би өөрийн эрхгүй зүүрмэглэж унтаад сэгсрэлтээс сэрлээ.

	— Хүн гуай, хүн гуай! гээд тарган эр миний ханцуйнаас чангаав. Эхлээд би онхолдоо юм бол уу гэж нэг бодсоноо үгүй ер нь буух газраасаа өнгөрөөд явчхаагүй байгаа гэж санаад босон харайтал, тарган эр,

	— Уучлаарай, би танаас нэг юм асуумаар байна гэж өгүүлэхэд,

	«За даа, арайхийн нэг ярих нь дээ!» гэж би баярлалаа.

	— Асуу л даа, хүн гуай гэхэд минь

	— Өвчтөнийг юу зовоож байна вэ? гэж асуув. 

	Энэ чинь тоглож байна уу даа? гэж бодоод нүүр өөд нь харвал үнэндээ тэгээгүй нь илт ажээ!

	— Өвчтөнийг юу зовоож байна гэв үү? гэхэд минь

	— Тийм ээ гээд

	— Эмч биш биз гэсэнд, мань эр сонин дээр нэг юм бичээд дахин

	— Арай ч биш ээ! гэж бувтнахад нь,

	— Эмнэлэг нь өвчтөнийг зовоож болно шүү дээ гэж би хэлэв. Өнөөх маань сонин дээрээ бас л нэг юм бичээд:

	— Тохирохгүй байна! хэмээн бувтнав.

	— Эмчийн ирж үзсэний хөлс байлгүй! гэвэл

	— Үгүй! Тэр үгийн эхний үсэг нь (м) хоёрдугаар үсэг нь (х) бүгд арван нэгэн үсэг оржээ гээд

	— Тэгвэл мэс хагалбар байлгүй дээ гэж намайг хэлэхэд

	— Яг тийм байна! гэв.

	Тэгээд дахиад сониноо шагайж гарлаа. Нэг үе бид дуугүй явцгаав.

	Дараа нь:

	— Хүн гуай дахиад л танаас юм асууя гэсэн.

	— Тэг тэг гэхэд минь

	— Ямар нэг оронд хүн ам нь өсөхөөр, юуг нь нэмэгдүүлэх хэрэгтэй вэ? гэж асуув. Тэгэхэд нь

	— Депутатуудынхаа тоог байлгүй гэж намайг хариулахад, бүдүүн маань нэг юм ойлгомжгүйхэн гүвтнэв.

	— Тэгвэл шоронгийн тоо байлгүй гэхэд минь мань хүн сонин дээр үзгээрээ ямар нэг юм зураад:

	— Тохирохгүй байна аа гэв.

	— Негрүүдийг худалдах газар юм бол уу даа гэвэл,

	— Эхний нь үсэг «х», эцсийнх нь «э» гэж хэлэв.

	— Хэрэглээ юү гэхэд минь өнөөх бүдүүн эр

	— Өө!.... тийм байна гэлээ. Бид нэлээд удаан ярилцсангүй, тэгтэл нөгөөх чинь гэнэт

	— Селямюналейкюм! гэж хэлэхэд нь

	— Алейкюмселям! гэж намайг хариулсанд

	— За тийм зөв байна! гэж тэр батлав.

	— «Селямюналейкюмын» хариулт нь энэ шүү дээ. Энэ бүдүүн ч лав солиотой эр шиг байна даа. Босож ирээд багалзуурдаж гарвал яана даа гэж би дотроо зэвүүцэж явав. Гэтэл дахиад:

	— Хүн гуай, би танаас бас л юм асуумаар байна гэхэд нь тэг л дээ гэлээ.

	— Та над ноотны нэг нэр хэлж өгөхгүй юү? гэхэд нь.

	— До! гэж би хэлж өгөв.

	— Үгүй, хүн гуай, биш байна! гэхэд нь,

	— Ре! гэвэл.

	— Тохирохгүй байна! гээд

	— Ми! гэж нэг хэлж үзсэнд бас л аанай.

	— Биш ээ! гэв. Тэгэхэд нь би Фа гэж хэлсэнд

	— Таарахгүй байна. Эхний нь үсэг «с» хоёр үгнээс бүрдсэн юм.... гэв.

	— Тэгвэл Си л байх нь дээ гэсэнд

	— Ээ дээ мөөн, гялайлаа. Хоёр цаг тархиа эргүүлээд олоогүй юм. Ээ бурхан минь, та чинь хөгжимд яасан сайн юм бэ! гэж баярлахад нь,

	— Бага зэрэг мэддэг. Бас соле, ля гэдэг бусад нотыг нь мэднэ гэж би өгүүлэв. 

	Дахиад л удаан дуугарсангүй. Тэгснээ,

	— Хүн гуай! гэхэд нь

	— Юү гээ вэ? гэж би хариу асуув.

	— Бөх барилдуулдаг дэвсгэрийг юу гэж нэрлэдэг юм бэ? гэхэд нь

	— Хивс, гэж намайг хариулсанд,

	— За, гялайлаа! Харин би «ангар» гэж бичиж орхиод, яагаад тохирохгүй байна гэж гайхсан билээ гэж нөгөөдөх маань ярилаа.

	Тэр хүн сониноо сольж өөр сонин аваад дахиад л асууж гарлаа:

	— Тэнгэрээс юу унадаг билээ? Би «чулуу» гэсэн чинь таарсангүй гэхэд,

	— Бороо гэсэнд,

	— Тохирч байна!.. Та ч мөн чадмаг юм аа! гэж магтаж гарав. Нэлээд хэдэн буудал өнгөрлөө.

	— Хүн гуай, туркээр «илжгийг» юу гэдэг юм бэ гэж асуув.

	— Итак! гэхэд минь

	— Хараач таарчихлаа! гэж дуу алдаад,

	— Тэгэлгүй яах вэ дээ! гэж намайг дэвэргэхэд,

	— Арабаар «хоол»-ыг юү гэдэг юм бэ? гэж асуув.

	— Ямар хоолыг? гэвэл

	— Зүгээр л «хоол» гээд

	— Зүгээр «хоол» нэг хэрэг, түүнтэй хамт «компот» байх өөр хэрэг гэхэд минь,

	— Гурван л үсэг байна гэснээ. 

	— Экл1 гэж хэлдэг юм гэсэнд

	— Яг л байна даа! гэж дуу алдав. 

	Бид Анкара хотноо хүрч ирлээ. Бүдүүн маань замын уртыг сонин дээрх үгийн сүлжээтэй ноцолдсоор өнгөрөөв. Тэгэхдээ үг болгоныг надаас асууж байлаа.

	— Би өдөр бүр бүх сониныг худалдан авдаг гэж мань эр үнэнээ хэлэв.

	— Сонин уншиж байх нь сайн хэрэг шүү гэж намайг хэлтэл:

	— Ээ— ү— гү— и би нэг ч мөр уншдаггүй. Зөвхөн үгийн сүлжээг нь л таах гэж авдаг юм. Бүх сонины үгийн сүлжээг таагаагүй цагт санаа амардаггүй юм. Мөн сайхан ажил шүү! Өдий болтол миний таагаагүй юм гэж огтхон ч байхгүй, самар цөмөх лугаа адил цөмийг нь цааш нь харуулдаг хэмээн ярьж билээ.

	Би ачааны тавиур дээрээс хайрцгаа буулгалаа. Би Анкарад бууж, тэр маань цаашаа явах ёстой байлаа.

	— Баяртай гэхэд минь бүдүүн тэргүүнээ өндийлгөж,

	— Цагаан толгойн эхний үсэг юү билээ? гэж над руу гайхаш нь тасарсан байртай харав.

	— «А» гэж намайг хариу өчихөд,

	— Яг байна! Мөн дөө! гэж мань эр хөгжөөнтэй дуугарч билээ.

“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын гарчиг

	 

	Хэрэв би эмэгтэй байсан сан бол доо

	Мэс засалчдын их хурал

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ёс суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ?

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэрвээ ялаа байхгүй сэн бол

	Нарийхан бөгөөд сайхан

	Одоогийн хүүхдүүд ийм л болж

	Бичгийн хэв

	Битгий донгос

	Улаан лоольтой хөөцөлдсөн нь 

	Дэлхий дээр хамгийн тарган хаан бясаа хоёр 

	Талбайн цаг

	 


“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын Хэвлэн нийтлэлийн мэдээлэл

	 

	Азиз Несин

	 

	Хэрэв би эмэгтэй байсан сан бол

	 

	Орос хэлнээс орчуулсан Т. Содномдаржаа

	 

	Засан найруулсан Ш. Цэрэнрагчаа 

	Хавтас чимэглэлийг В. Одгийв

	Техн. ред. Г. Долгоржав

	Хянагч Д. Цэгмэд, П. Норов

	 

	* * *

	 

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	 

	* * *

	 

	Сүхбаатарын нэрэмжит Хэвлэлийн Комбинат.

	Улаанбаатар, Сүхбаатарын талбай 2

	
Заметки

		[←1]
	 Арабаар хоол гэсэн үг.

